
यस अध्यायको निम्ति पढ्नुहोस्: २ थेसलोनिकी २:१३÷३:१८, प्रेरित १७:११, लूका १०:२५÷२८, मत्ती ७:२४÷२७, मत्ती १८:१५÷१७।
स्मरण गर्नुपर्ने पद: ×हे भाइ र वहिनीहरू हो, तिमीहरू विश्वासमा दर्‍हिलो भएर बस। तिमीहरूलाई जे सिकाइएको छ, त्यसलाई पकडी राख। हामीले जे प्रचार गर्‍यौँ र लेख्‍यौँ ती तिमीहरूलाई सुम्पिएकाछौँ" (२ थेसलोनिकी २:१५ रूपान्तरित)।
मूल सोच: भविष्यलाई मध्यनजर राखेर हिँड्न सक्षम बनाउनु परमेश्वरले हामीलाई धेरै महान् प्रतिज्ञा अर्थात् बाचाहरू दिनुभएको छ। तर भविष्यमा नभएर हामी बर्तमान कालमा बाँचीरहेको हुनाले दैनिक रूपमा चर्चले अनेकन् चुनौति र संघर्षहरूको सामना गर्नबाट पन्छिनु हुन्न। ती चुनौति र संघर्षहरू अहिलेको युगमा मात्र नभएर पावल बाँचिरहेकै बेलामा थेसलोनिकीका चर्चले पनि सामना गरिरहनुपरेको थियो।
चर्चहरू बिरुवाहरू जस्तै हुन्। यदि कुनै पनि बिरुवा वढेन वा हुर्केन भने त्यो बिरुवा मरेर जान्दछ। स्पष्ट रूपमा भन्ने हो भने, बिऊ रोपिएपछि परिवर्तन हुदै बिरुवाको रूप लिन्छ, यो बदल्ने प्रक्रियालाई परमेश्वरले नै रच्‍नुभएको थियो। त्यसैगरि यदि चर्च बदल्दै गएर बढेन भने त्यो चर्च पनि सुकेर जान्छ वा मर्दछ। तर सम्पूर्ण बदलिने प्रक्रिया असलै हुन्छ भन्ने छैन। बदलिरहने क्रममा हामी जहाँ हुनुपर्ने हो त्यहाँबाट बिचलित भएर पनि जान सक्छौँ। परिवर्तनको नाउँमा हामीमाथि परमेश्वरको सदिच्छा पनि बिर्सन सक्छौँ। जुन बर्तमान सत्य सन्देश हामीले मात्र जोशिलो पाराले प्रचार गरिरहेकाछौँ अरूले गरेकोछैन भन्ने कुरालाई ध्यानमा राखेर सेभेन्थ÷डे एडभेन्टिस्ट चर्च वढो होशियारसाथ अघि बढ्नुपर्दछ। त्यो सन्देश बोक्नु ठूलो अभिभारा हो भनेर चर्चका पास्टर, अगुवा र विश्वासीहरूले कहिलै पनि बिर्सनु हुन्न।
   
बाइबल अध्ययन र पवित्र आत्माको अगुवाइमा परमेश्वरले यस चर्चलाई नयाँ नयाँ ज्योतिमा लम्काउनुभएको थियो। परमेश्वरले दिनुभएको बिगत आत्मिक ज्ञानले चर्चलाई विभिन्न परिवर्तन गराएर बर्तमान स्थितिमा हामी पुगेकाछौँ। थेसलोनिका चर्चका विश्वासीहरूलाई दिएको पावलका अन्तिम वचनहरूले त्यस विषयमा अगुवाई गर्न हामीलाई पनि प्रेरणा प्रदान गर्दछ।
१॰ परमेश्वरले नै चुन्नु भएकोले हामी उहाँमा बफादारी भएर वस्नु पर्छ (२ थेसलोनिकी २:१३÷१७) 
   
पावलले प्रयोग गरेका २ थेसलोनिकी २:१३÷१७को भाषाले १ थेसलोनिकिको पहिलो अध्यायमा उल्लेखित उनको प्रार्थनालाई सम्झना गराउँछ। जुन ठाउँबाट पावल सुरू गरे त्यहाँ ठाउँमा पावल फर्केको जस्तै भान त्यसले देखाउँछ। ती दुई पत्रहरू एकै स्वभावका हुन् भन्ने पावलले हामीलाई बुझाउन खोजेको जस्तो पाइन्छ। जुनसुकै परिस्थितिमा पनि परमेश्वरप्रतिको आस्थामा विचलित नहुन पावलले थेसलोनिकीका विश्वासीहरूलाई ती पत्रहरूमार्फत आह्वान गर्दछन्।
   
यहि सन्दर्भमा २ थेसलोनिकी २:१३÷१७ पढ्नुहोस्। थेसलोनिकीहरूको निम्ति पावलले परमेश्वरप्रति किन कृतज्ञ देखाउँछन्? तिनीहरूल् गर्दा उहाँलाई उनले किन धन्यवाद अर्पण गर्दछन्? ती पदहरूमा के गर्न उनले थेसलोनिकीका विश्वासीहरूलाई आह्वान गर्दछन्? वर्तमान परिप्रेक्ष्यमा हामीलाई पनि ती वचनहरू किन समसामयीक छन्? संसारको अन्तिम घडीमा लम्किरहेका विश्वासीहरूलाई ती अर्थपूर्ण वचनहरूले कस्तो सान्त्वना दिँदछ?
   
गैर यहूदी जातका थेसलोनिहरूले पावलले प्रचार गरेका सुसमाचार ग्रहण गरेकोले तिनीहरूलाई सुरूदेखि नै परमेश्वरको सत्यतामा हिँड्न चुन्नुभएको थियो भनेर उनले उल्लेख गर्दछन्। तिनीहरू पावलले प्रचार गरेर मुक्ति पाएको पहिलो फल हुन् भनेर कुनै कुनै अनुवादमा त व्यक्त गरेको छ। मुक्ति वरदान हो। जब पवित्र आत्माको अगुवाइमा कोहि विश्वासी उचित वा पवित्र जीवन यापन गर्दछ र सत्यमा विश्वास गरी चल्दछ, उसले मुक्तिलाई मरेपछि होइन अहिले नै अनुभव गर्न सक्दछ। फेरि यस्तो विश्वासीको जीवन लुकिएको व्यक्तिगत जीवन वा व्यक्तिगत अनुभवमा मात्र उद्धार पाएको जीवन सिमित राखिँदैन। ऊ सत्यमा जरैदेखि मजबूत भएर अडिग भएर वस्दछ। 
   
त्यसैकारणले आफूले बोलिएका वचन र लेखिएका पत्रद्वारा सिकिएका बाइबलका शिक्षादिक्षालाई थेसलोनिकीका विश्वासीहरूले पकडी राखोस् भनेर उनले गम्भिर चासो देखाएका थिए। समय अनुसार मानिसले पकडी राखेको सत्य प्रायजसो चिप्लेर जान सक्दछ। त्यसैकारण परमेश्वरको वचन हामीलाई प्रचार गरेका र सिकाएकाहरूले गर्दा हामी सधैँ उत्साहित भएर बस्नुपर्दछ।
   
लिखित वचनको अभावमा सुनाएका भरमा आफ्नो विश्वासलाई बलियो पार्न सुरूका चर्चका विश्वासीहरू वाध्य हुनुपरेको थियो। त्यसले गर्दा कतिपय समयमा सुनिएका वचनहरू गलत ढँगमा सम्प्रेषन अर्थात् प्रचार गरिन कमै सम्भावना थियो। आवाज र हातको इसाराबाट दिएको सन्देश कागत लेखिएको भन्दा वढि अर्थपूर्ण हुन्छ। त्यसैकारण परमेश्वरको वचन मुखबाट सुनाएर प्रचार गर्ने तरिका कहिले पनि पुरानो हुँदैन।
  
तर स्पष्ट तरिकाले लेखेका पावलको पत्रलाई आफ्नै लक्ष्य अनुसार बँग्याउन चाहने सुसमाचार प्रचारकहरूले आँट गर्न कमै सम्भावना थियो। मुखले प्रचार गरेको भन्दा लिखित रूपमा प्रचार गरिएका सत्यहरू सधैँको निम्ति सुरक्षित हुनसक्दछ। त्यसले हामीले गरेको सत्यलाई पनि सुरक्षा दिन सक्दछ। कसैले सिकाएका वचनहरू ठिक छ की छैन भनेर हेर्न लेखिएका वचनसँग तुलना गर्न सकिन्छ। प्रेरितको पुस्तकमा बेरियनका बुद्धिजीविहरूप्रति सराहना व्यक्त गरेको पाइन्छ। पावलले मुखबाट सुनाएका वचनहरू ठिक छ कि छैन भनेर तिनीहरूले बाइबल धर्मशास्त्रमा दाँजेर हेरेका थिए। कसैले वा पावलले पनि भनेको वचन बाइबल सम्मत छ कि छैन भनेर बढो ध्यान दिएर ती वचनहरू बाइबलसँग तुलना गरेर अध्ययन गर्ने आदत हुनुपर्नेमा बेरियनहरू सबैको निम्ति ज्वलन्त नमुना भएर खडा भएको छ (प्रेरित १७:११) 
२ थेसलोनिकी २:१३÷१७ फेरि पढ्नुहोस्। धेरै आवाज र समूहहरूले हामीलाई सत्यबाट अलग गर्न सधैँ धेरै प्रयास गरिरहेका हुन्छन्। समय वितिन्दै जान्दा तपाईँ पनि कसरी परिवर्तन हुनुभयो सो सोच्नुहोस्। तपाईँमा भइरहेको आत्मिक परिवर्तन जति विस्तारै भएतापनि सत्यमा बलियो हुनको लागि भइरहेको छ कि सत्यबाट बिस्तारै बिस्तार टाडा हुन? यथार्थमा तपाईँको जीवन कुन लक्ष्यतिर लम्किरहेको छ, त्यो सोच्नु होस्।
२॰ खराब वा दुष्टको आमनेसामने गर्नुपरेतापनि परमेश्वरमा भरोसा राखिरहने (२ थेसलोनिकी ३:१÷५)
   
सैतानको बारेमा चर्चा गर्दा आजका संसारले खिल्ली उडाउँछ। सैतान भनेको काल्पनिक व्यक्ति हो। पुरानो जमानामा मगजमा डर राख्‍न मानिसहरूले कल्पना गरेर आविष्कार गरेका हुन् भनेर संसारका कतिपय वुद्धिजीवी भनाउँदाहरूले पनि दावी गर्दछन्। बाइबलले सिकाएको अनुसार असल वा खराब भन्ने तत्वनै छैन भनेर तिनीहरूले सिकाउँदछन्।
   
तर सैतान कुनै मनगढन्ते नभएर साँच्चिक्कै व्यक्ति हो भनेर बाइबलले स्पष्ट रूपमा सिकाउँदछ। मन गढन्ते भनेर देखाउन विभिन्न आकार सृजना गरेर मानिसलाई भ्रममा पार्दा सैतानलाई फायदा नै भएको छ। सिङ्ग भएको राता जीव, भयङ्कर तर्साउने अनुहार भएको व्यक्ति जस्ता चित्रण गराएर सैतान आफै पनि ती चित्रणहरू भित्र लुक्न सफल भएको पाइन्छ। त्यस्ता मनगढन्ते चित्रणहरूले गर्दा नै सैतान छैन भनेर मानिसहरू ढुक्क हुन खोज्दछन्। सैतानले चाहेको ठिक त्यस्तै हो। एक जना हास्य कलाकारले सैतानप्रति ठट्टा गर्दै भन्थे, ×सैतानले मलाई यो गर्न अर्‍हायो!"।
    
२ थेसलोनिकी ३:१÷५ पढ्नुहोस्। हाम्रो विश्वासलाई चुनौति दिने तत्वहरू जताततै छरिएकाछन्। तर पावलले आशाको बारेमा सम्वोधन गर्दछन्। त्यो आशा केमा निर्भर भएको छ? कुन शर्तमा हामी त्यो आशालाई हामी दावी गर्न सक्दछौँ? लुका १०:२५÷२८ र व्यवस्था ८:१ पनि पढ्नुहोस्।
   
आफ्नो कामबाट सुमाचारको सम्मान होस् र द्रुत गतिमा फैलियोस् भनेर कामना गर्दै पावलले २ थेसलोनिकी ३ अध्याय सुरू गर्दछन्। उनले १ थेसलोनिकी ५:२५मा पनि त्यहि कामना गर्दै प्रार्थना गरेका थिए। आफू दुष्ट मानिसहरूबाट स्वतन्त्र भएर बस्न पाओस् भनेर प्रार्थना गर्ने पावलले थेसलोनिकिका विश्वासहरूलाई अनुरोध गरेका थिए (२ थेसलोनिकी ३:२)। पावल कुन अवस्थामा गुज्रिरहनु परेको थियो भनेर उनका पत्रका पाठकहरूले थाहा पाउन् भन्ने उनको चाहना थियो भनेर उनको पत्रमा लेखिएको भाषाले आभास दिँदछ।
   
पावलले शव्दसँग केहि हदमा खेलेको पनि पाउँछौँ (२ थेसलोनिकी ३:२,३)। सबैसित विश्वास अर्थात् परमेश्वरमा आस्था हुन्छ भन्ने छैन भनेर उनी स्वीकार गर्दछन्। तर परमेश्वर आफैचाहिँ विश्वास योग्य हुनुहुन्छ। उहाँमाथि हामी भरपर्न सक्छौँ भनेर पावलले हामीलाई विश्‍वश्‍त गराउँछन्। त्यहि भरपर्दो परमेश्वरले उहाँसँग नजिक हुने विश्वासीहरूलाई सैतानको चक्रव्युहबाट सुरक्षित राख्‍न सक्षम् हुनुहुन् भनेर पावलले ठोकुवा गरेर भन्दछन्। सैतान हामीभन्दा शक्तिशाली, चलाक र धुर्त होला। तर सैतानभन्दा अझ शक्तिशाली परमेश्वर हुनुहुन्छ भन्ने कुरा हाम्रो निम्ति शुभसन्देश हो। र परमेश्वरको शक्ति र छत्रछायाँमा हामी सुरक्षित हुन सक्दछौँ भन्ने कुराबाट हामी कहिलै बीचलित हुनुहुन्दैन।
  
पावलले २ थेसलोनिकी ३:४,५ पदहरू थेसलोनिकीका विश्वासीहरूको मुक्तकंठले प्रशंसा गर्दै अन्त गर्दछन्। जुन निर्देशन पावलले थेसलोनिकीका विश्वासीहरूलाई दिएका थिए, तिनीहरूले पालन गरिरहेकाछन् भन्ने कुरामा पावल विश्वस्त थिए। सैतान र दुष्ट मानिसहरूले जतिसुकै दु:ख दिएतापनि वा जे भएतापनि पावलले देखाएका मार्गमा ती विश्वासीहरू निरन्तररूपमा  हिँडिरहेकाछन् भन्ने कुरामा तिनी ढुक्क थिए। ×परमेश्वरको प्रेम" र ×ख्रीष्टको धैर्यता"तिर विश्वासीहरूको ध्यान जाउन् भनेर तिनीहरूको निम्ति प्रार्थना गर्न पावलले चासो देखाएका थिए (२ थेसलोनिकी ३:५)। 
    
पावल आफै पनि अनगिन्ती दु:ख, कष्ट, वेदनाका भुक्त भोगी थिए। यद्यपि उनी सधैँ आस्था र आशाका पोको भएर बसेका थिए भनेर उनका पत्रहरूले देखाउँछन्। जुनसुकै कठिन र अपठ्यारो परिस्थितिमा पनि पावलले अपनाएका विश्वास र आशा हामीमा पनि हुन हामीले कसरी सिक्ने?
३॰ बाइबल धर्मशास्त्र र परम्परा (२ थेसलोनिकी ३:६÷८)
      
जब येशू यस संसारमा हिँड्नु भएको थियो, त्यस समय नयाँ करारको पुस्तक थिए। येशू र उनको कालमा प्रचलित धर्मशास्त्र पुरानो करार थियो। तर येशूले प्रचार गर्न थाल्नु भएको समयदेखि नै उहाँका चेलाहरूले उहाँको मुखारबाट निस्किएका वचनहरू सुन्न सौभाग्य पाएका थिए। उनका वचनहरूले तिनीहरूको वौद्धिकतालाई तिखो पार्दै थिए। तिनीहरूले उहाँका वचनहरूलाई मक्ख परेर सुनेन् मात्र तर पालन पनि गरेका थिए (मत्ती ७:२४÷२७)। ती चेलाहरूको निम्ति होस् वा दुई हजार वर्षदेखि लिएर अहिले सम्मको निम्ति होस्, सबैको निम्ति उहाँका वचन र कामहरू सबैले पालन गर्नुपर्ने निरन्तर आदर्शको रूपमा खडा भइरहेकाछन्। हाम्रो जीवनको मापदण्ड कुनै व्यक्तिविशेष वा तिनीहरूको दर्शन नभएर येशू नै हुनुहुन्छ भनेर हामीले मान्नुपर्दछ (१ थेसलोनिकी ४:१५, प्रेरित २०:३५, १ कोरन्थी ११:२३÷२६)। हामीहरूको जीवनशैलि उहाँ र उहाँको वचनसँग तुलना गरिरहनुपर्दछ। येशूको वचन र कामको ठिक रूपमा व्याख्या गर्न प्रेरितहरूलाई पवित्र आत्माले दोर्‍याएका थिए (यूहन्ना १५:२६,२७, यूहन्ना १६:१३÷१५)। अनि पहिलो पिँढीका इसाईहरूको मृत्यु हुन अघि नै प्रेरित अर्थात् येशूका चेलाहरूका लेखहरूलाई पुरानो करार सरह मान्यता पाउन थालेका थिए। इसाई वौद्धिक जगतमा पावल र अरू प्रेरितहरू, पुरानो करारका भविष्यवक्ता वा परमेश्वरका विशेष दूतहरूको स्तरमा पुगेको ठानेका थिए। त्यहि कारणले गर्दा येशूका चेला वा अरू प्रेरितका लेखहरू पवित्र धर्मशास्त्रका भाग भनेर चिन्न ठालेका थिए (२ पत्रुस ३:२,६)।
   
२ थेसलोनिकी ३:६÷८,१४ पढ्नुहोस्। ती पदहरू अनुसार सत्य सम्वन्धि कस्तो आफ्नो आत्मज्ञान पावलले त्यहाँ समावेश गर्न सक्थे होला?
   
थेसलोनिकामा पावल पुग्नु भन्दा अघि येशूका वचन र प्रेरितहरूका शिक्षादिक्षालाई पूरा धर्मशास्त्रको भाग भनेर सुरूका चर्चले मान्न थालेका थिए। नयाँ करारको समयमा ×परम्परा" भन्ने शव्द नराम्रो ठानेका थिएनन्। यसको अर्थ येशूको वचन र उहाँको क्रियाकलापलाई चर्चले सम्झि राख्‍नु हुन सक्थ्यो। प्रेरितहरूले मुखबाट सिकाएका शिक्षादिक्षा र उनीहरूका लेखहरूलाई पनि परम्परामा समावेश भएको हुनसक्छ। अहिले हामीले बाइबल पढ्ने संस्कार जस्तै त्यस बेला पनि सुनेका देखेका येशूको जीवन कहानी र प्रेरितहरूको वचन र क्रियाकलाप तत्कालिन विश्वासीहरूको निम्ति पवित्र बाइबल भएको थियो। त्यहि अनुसार चल्न र पालन गर्न तिनीहरूलाई निर्देशन दिएको हुनसक्थ्यो। 
   
थेसलोनिकीहरूको निम्ति परम्परा भन्नाले पावलका पत्रहरूले अपेक्षा गरेका अनुसार चल्नुमात्र थिएन। थेसलोनिकामा पावल हुँदा उनको मुखबाट तिनीहरूलाई बोलेको सबै वचनहरू पनि समावेश भएका थिए। त्यसमा पावलको क्रियाकलाप पनि थियो, जुन् तिनीहरूले पालन गर्न अपेक्षा गरिएको थियो। उदाहरणमा, सुसमाचार प्रचारप्रसार गर्ने दौरानमा पावल थेसलोनिकामा हुँदा आफ्नै हातले कडा परिश्रम गरेर उनले आफ्नो जीविकाको चलाउँथे। त्यसले थेसलोनिकीहरूप्रति पावलको हित मात्र देखाएको थिएन (१ थेसलोनिकी २:९)। उनले कायम गरेको कडा परिश्रम गर्ने परम्परा येशूका विश्वासीहरूले पनि निरन्तरता देओस् भनेर पावलले अपेक्षा गरेका थिए। (सुसमाचार प्रचारप्रसार गर्ने काममा मिशन वा चर्चमा भर नपर्ने पावलको ज्वलन्त उदाहरण सबैले अनुसरण गर्नु पर्दछ)। 
   
सुसमाचार प्रचार गर्ने निहुँमा विश्वासीहरूको बीचमा रहन्दा पावल अल्छि थिएन। पैसा नतिरी सिँत्तैमा कसैको पनि खाना खाएको थिएन। कसैलाई बोझ नपरोस् भनेर उनी दिनरात काम गर्दथे। विना परिश्रम गरि हात बाँधेर वस्ने चलन थेसलोनिकको निम्ति मान्य थिएन। अल्छि वा काम नगरेर बस्ने इसाई भनेर पावलले सम्वोधन गर्दा तिनीहरू चर्च र समुदायका विरोधीहरूमात्र थिएन। प्रेरितहरूको शिक्षादिक्षा सुनेर त्यस अनुसार चल्न नचाहने जोसुकै व्यक्ति पनि अल्छि इसाई भाइ भनेर पावलले ठोकुवा गरेको पाइन्छ।
    
पावलको क्रियाकलाप थेसलोनिकीहरूको निम्ति कत्तिको महत्त्व रहेछ भनेर माथिका पदहरूले देखाउँदछन्। पावलले प्रचार गरेका सत्य प्रभुबाट सीधा पाएका थिए (गलाती १:१)। तर आफूले प्रचार गरेको अनुसार आफू चलेको छ भनेर उनले आफ्नो जीवनशैली र क्रियाकलापहरूद्वारा देखाएका थिए। भन्ने मात्र नभएर गरेर पनि देखाउने पावलको खुबी थियो। त्यो गवाही प्रभावशाली थियो। हामीले पनि सत्यलाई आत्मसात् गरेकाछौँ भनेर हाम्रो जीवनले कसरी प्रतिविम्व गरिरहेकोछ? यसबारे गम्भिर भएर सोचौँ।
४॰ काम गर्नु र खानु (२ थेसलोनिकी ३:९÷१२)
   
थेसलोनिकीको चर्चमा विशेष किसिमको समस्या पावलले सामना गर्नु परेको थियो। त्यो के हो त? हेर्नुहोस्: २ थेसलोनिकी ३:९÷१२।
   
इसाई भएर नयाँ किसिमको परम्परा बसाल्नुपर्छ भनेर माथि र अरू पदहरूमा पनि पावलले सम्वोधन गरिरहेको हामी पाउँछौँ। सबै परिस्थितिमा त्यो लागु नहुनसक्दछ।   चर्चका कुनै कुनै विश्वासीहरू उच्छङ्खल भएर अनिमयीत तरिकाले चलिरहेकोले पावल अत्यन्त दु:खित भएका थिए (२ थेसलोनिकी ३:६,११)। त्यो समस्याको बारेमा पावलले पहिला पनि सम्वोधन गरेका थिए (१ थेसलोनिकी ४:११,१२, १ थेसलोनिकी ५:१४)। तर २ थेसलोनिकी ३:६,११मा पावलले अझ बढि कडा शव्द प्रयोग गरेको पाइन्छ।
   
प्रेरित अर्थात् सुसमाचार प्रचारप्रसार गर्ने भएकोहुनाले चर्चको आम्दानीबाट खर्च भर्न, घर बहाल लिन र खाना दिन पावलले माग गर्न सक्थ्ये। तर विश्वासीहरूको निम्ति दिन रात काम गरेर उदाहरण बनेको १ थेसलोनिकीमा पावलले उल्लेख गरेका थिए। उनले कसैलाई पनि आर्थिक बोझ दिन चाहेको थिएन (१ थेसलोनिकी २:९)। यो प्रेमको अनुकरणीय उदाहरण हो। तर, आफ्नो जीविका धाउन र आवश्यकता पूरा गर्न सकेसम्म आफैले काम गर्नु पर्दछ र चर्च वा कसैलाई बोझ पार्नु हुन्न भन्ने प्रत्येक विश्वासीको मौलिक निति होस् भनेर पावल आफै दिन रात काम गरेर उदाहरण बनेर देखाएका थिए (२ थेसलोनिकी ३:८)। 
   
फेरि पावलले चुपाचाप काम गरेर उदाहरण बने कतिपयले पावलको संस्कार स्पष्ट छैन भनेर कतिपयले विवाद गर्न सक्थ्ये। तर त्यस विषयमा पावलले लेखेर नै जोडदार सम्वोधन गरेका थिए। व्यक्तिगत रूपमा पावल थेसलोनिकीमा रहन्दा उनले त्यहाँका प्रचलित लोक कथनलाई बराबर उदृध गरेका थिए: ×कसैले काम गर्दैन भने त्यसलाई खान पनि अधिकार छैन" (२ थेसलोनिकी ३:१० रूपान्तरित)।
   
तर अशक्त र आवश्यक परेकाहरूको सेवासुश्रुषा नगर्नु भनेर पावलले ती पदहरूमा भनिरहेको थिएनन्। परोपकारीय काम गरेर अरूलाई दयामाया देखाउने बानीलाई पावलले आलोचना गरेका होइनन्। त्यस विषयमा येशू आफै पनि प्रेम, दया र करूणाको प्रभावकारी उदाहरण बनेर देखाउनुभएको थियो। गरिब दु:खी र अशक्तहरूको सेवा गर्न उहाँ चुक्नुभएको थिएन। आवश्यकता परेको जनसमूहको बीचमा रहेर उनीहरूको सेवा गर्ने येशूको निति थियो। संसार पापै पाप छ भनेर निरीह मानिसहरूको सेवाबाट हट्न कुनै जङ्गल वा गुम्वामा येशू लुक्न जानुभएको थिएन।
  
तर चर्चमा केहि यस्ता खालका विश्वासीहरूको समूह थियो जो धेरै अल्छि थिए, इसाई भएँ अब चर्चले खान दिइहाल्छ नि, हाम्रो हेरबिचार चर्चले गरिहाल्छ नी भनेर चर्चको मुख ताक्नेहरूतिर लक्ष्य गरि चिन्तित हुँदै पावलले ठाडो निर्देशन दिएका थिए। त्यस्ता मानिसहरू आफू पनि काम गर्दैनन्, अरूले गरेको कामलाई पनि नाक खुम्च्याएर आलोचना गरेर हिँड्दथे (२ थेसलोनिकी ३:११)। त्यस बेलाका दार्शनिक, साधुसन्त भनाउँदाहरू जस्तै पावलका समयमा पनि कतिपय इसाई विश्वासीहरू हातले काम नगरि सजिलो जीवन बिताउन खोजेका थिए। हुनसक्छ, आफ्नो जीविका चलाउन काम गरेर आफूलाई व्यस्त राख्‍नुको सट्टा केवल धर्मको कुरा गर्दै वा अरूको कुरा काट्दै आफूहरूलाई व्यस्त राखेका होलान्। आफ्नो आवश्यकता पूरा गर्न आफैले काम गरेर देखाउने विश्वासीहरूको वचनमा मूल्यमान्यता हुन्छ। प्रभु येशू ख्रीष्टका नाउँमा विश्वासीहरूले उनको उदाहरण अनुसार चल्नु भनेर पावलले आज्ञा दिन्दछन्।
    
चर्चको सुरुवातैमा विश्वासीहरूको बीचमा खडा भएका विभिन्न समस्याहरूको सामना पावलले गर्नु परेको देख्‍दा अचम्म लाग्नु स्वभाविकै हो। चर्चका विश्वासीहरू सबै सन्त वा भलादमी नै हुन्छ भन्ने छैन भन्ने कुरामा हामी स्पष्ट हुनुपर्छ। पावलले पनि अपेक्षा गरेका थिएनन्, न त हामीले नै गर्नुपर्दछ। चर्च सिद्ध मानिसहरूल भरेको थलो होइन। त्यो प्रमाण पावलको पालामा पनि देखाएको थियो। हाम्रो चर्चका विश्वासीहरू वा हामीहरू आफैको कमिकमजोरीप्रति  हामी संवेदनशील हुनुपर्दछ। त्यसलाई मध्य नजरमा राखेर सकारात्मक तरिकाले हामी कसरी अघि वढ्ने? 
५॰ कडा तथा समर्पित प्रेम (२ थेसलोनिकी ३:१३÷१५)
    
चर्चको सङ्गतीबाट निकालिएका व्यक्तिलाई चर्चले कस्तो व्यवहार गर्नुपर्छ भनेर येशूले कस्तो निर्देशन दिनुभएको छ? हेर्नुहोस्, मत्ती १८:१५÷१७।
   
स्थानिय स्तरमा अनुसाशित चर्च खडा गर्नु अत्यन्त जतिल मामिला हो। चर्चमा विश्वासीहरूलाई अनुशासनको दायरामा राख्‍नु र त्यसलाई उलङ्गन गर्नेलाई दण्ड दिनु चर्चको एक काम र कर्तव्य हो। द्वन्धहिन चर्चको फलिफाप हुँदैन। चर्चका एक आपसका भाइ, बहिनी, आमा, बाबु, छोरा, भतिजा अथवा सव भन्दा मिल्ने साथीभाइ कतिपय समयमा दोषी हुनसक्छ। चर्चका कतिपय सदस्यहरूले कसैलाई पनि अनुशासनमा राख्‍न नचाहेको हुन्छ। फेरि कतिपयले त कडा अनुशासन प्रयोग गर्न चाहेको हुन्छ। विभिन्न तर्क र चासो लिएर मानिसहरू चर्चमा आउँछन्। चर्चको नितिमा बस्न नचाहने व्यक्तिलाई परमेश्वरको इच्छा भनेर कसरी तह लगाउने?
   
त्यस्तो मामिलामा स्पष्ट र सरल निति मत्ती १८मा येशूले दिनुभएको पाउँछौँ। प्रथमत: यदि कोहि व्यक्ति दोषी ठहरिए त्यसलाई व्यक्तिगत रूपमा सम्झाउनुपर्दछ। कसैको चित्त दुखिएको छ वा हानी पुगिएको छ भने त्यसको मर्मप्रति संवेदनशील हुनुपर्दछ। सम्झाउने वा बुझाउने प्रक्रियाको लक्ष्य जतिसक्यो त्यति क्षमाशील हुनु हो (मत्ती १८:२१÷३५)। दोस्रोमा मन फातिएको व्यक्ति वा हानी खप्नु परेको व्यक्तिकहाँ एक वा दुई जना गएर वस्तुस्थिति बुझेर उसलाई सान्त्वना र सरसल्लाह दिनुपर्दछ। त्यसले गर्दा विश्वासीहरूको बीचमा छाएको अन्यौलता र अनावश्यक हल्ला हट्न सक्दछ। जब ती प्रथम् दुई कदम असफल भयो भने चर्चका विश्वासीहरूको बीचमा भएको झगडालाई साम्य पार्न वा दोषीप्रतिको ध्यानाकर्षण गर्न चर्चको बोर्डमा समस्या राखिनु पर्दछ। अनि चर्चका अधिकारिक समितीले निर्णय गरेको अनुसार दोषी व्यक्तिले अनुशासन पालन गर्न अश्विकार गर्‍यो भने ×अन्य जाती अर्थात् गैर÷ विश्वासी र करको कर्मचारी" (मत्ती १८:१७ रूपान्तरित) अर्थात् पैसाको पछि मात्र दगुर्ने व्यक्ति सरह व्यवहार गर्नुपर्दछ।
   
यहाँ सामना गरिने समस्या त छ नै। अन्य जाती वा करको कर्मचारी वा पैसाको पछि मात्र जाने व्यक्ति सरह कसैलाई व्यवहार गर्नु भनेको के हो त? त्यसको अर्थ दुईवटा हुनसक्दछ। एक त येशू हुर्कनु भएको समाजमा अन्य जाति र कर लिने मानिसहरूलाई कसरी व्यवहार गरिन्छ त्यसरी नै चर्चको अनुशासनमा नबस्ने व्यक्तिलाई व्यवहार गर्नुपर्छ भनेर उहाँले आह्वान गरिरहनुभएको हुनसक्छ। फेरि यसको अर्थ यो पनि हुनसक्छ, चर्चले दोषी व्यक्तिलाई त्यहि सरह व्यवहार गर्नुपर्छ जसरी येशूले अन्यजाति र कर लिने वा पैसाको पछि दगुर्ने मानिसहरूलाई व्यवहार गर्नुभयो। कस्तो व्यवहार त? उहाँले तिनीहरूलाई क्षमा दिनुभयो, तिनीहरूलाई सदाशयता र दया देखाउनुभयो।
   
२ थेसलोनिकी ३:१३÷१५मा चर्चले कार्यान्वन गर्ने अनुशासनको मामिलामा पावलले के भन्दछ?
   
२ थेसलोनिकी ३ र मत्ती १८ अनुसार चल्नु त्यति सहज त छैन। कसैलाई अनुशासनको दायरामा ल्याउनु चुनौतिपूर्ण काम हो। कोहि व्यक्ति पनि एकै नाशको हुँदैन। कुनै परिस्थिति पनि एकै नाशको हुँदैन। हो, कुनै समयमा क्षमाशीलताले गर्दा दोषी व्यक्तिको हृदय पग्लिन सक्छ र चर्चमा भएको समस्या समाधान हुनसक्छ। अरू समयमा दोषी व्यक्ति अत्यन्त हठी भएको हुनसक्छ। त्यसलाई त्यस्तो किसिमको ठोस र सहि माया देखाउनुपर्दछ जसमा कडा अनुशासन हुन्छ। त्यस्तो मानिसले परमेश्वरमा भरोसा राखेर अनुशासनलाई ग्रहण गरे उसको हृदय नरम वा परिवर्तन हुनसक्छ। यसैले गर्दा जनरल कन्फरेन्स (सेभेन्थ÷डे एडभेन्टिस्टको विश्व मुख्यालय)ले कुनै पनि चर्चका दोषी विश्वासीलाई चर्चबाट निकाला गर्दैन वा चर्चको सदस्यता खारिज गर्दैन। स्थानिय चर्चको समस्या स्थानिय स्तरमै समाधान होस् भनेर स्थानिय चर्चकै मातहतमा छोडेको हुन्छ। किनभने दोषी व्यक्तिको कार्यकिलाप केवल स्थानिय चर्चलाई मात्र राम्रोसँग थाहा हुन्छ।
  
सहि वा सच्चा प्रेमले कसैलाई दुरुपयोग गर्न अनुमति दिँदैन। प्रेमले अभिप्रेरित भएको व्यक्ति अरूको नराम्रोमा निको मान्दैन। त्यसैकारण अनुशासनमा राखिएको व्यक्ति भएतापनि त्यसलाई चर्चको परिवारकै सदस्य जस्तो गरेर व्यवहार गर्नुपर्दछ। (कसको घरमा झगडा हुँदैन र? कसको घरमा कहिलेकाहिँ पिटपाट हुँदैन र? कसको घरमा कतिपय समयमा चित्त दुख्‍ने बोली बहदैन र? के फाट्टफुट्ट झगडा  वा कचकच भयो भन्दैमा परिवार छुटिन्छ र?÷अनुवादकको जीज्ञासा)। चर्च अर्थात् चर्चका सम्पूर्ण सदस्यहरूले दोषी व्यक्तिप्रतिको मनस्थिति न्यायिक नभएर आफ्नै भाइ वा बहिनी हो ×जसको निम्ति ख्रीष्ट मर्नुभयो" (रोमी १४:१५, १ कोरन्थी ८:११ रूपान्तरित) भनेर माया गर्नुपर्दछ।
   
चर्चको अनुशासन सम्बन्धी तपाईँको अनुभव के छ? कडा अनुशासन र दोषीलाई माया गरिरहने नितिको बीचमा चर्चले कसरी संतुनता कायम राख्‍ने?
उपसंहार:
थप जानकारी: ×अनावश्यक तर्क र शिक्षादिक्षाहरूको ओइरोले गर्दा थेसलोनिकीका विश्वासीहरू अत्यन्त अलमलमा परेका थिए। कतिपय विश्वासी भनाउँदाहरू पनि विरोधी मनस्थितिले पिरलेको थियो। कतिपय त कामचाहिँ केहि नगर्ने तर अरूहरूको काममा हात हालेर दु:ख दिन्थे। चर्च ठिक किसिमबाट सुसंगठित भएको थियो। पाष्टर र डिकनहरूलाई नियुक्त गरेर चर्च आधिकारिक ढँगमा चलेका थिए। तर चर्चको अगुवाहरूको विरोध गर्ने र जिद्दिवाल अर्थात् आफ्नो भाउमात्र खोज्न चाहने केहि विश्वासीहरूले चर्चको नेतृत्वलाई स्विकारेका थिएनन्।" एलेन जी ह्वाइट, द आक्टस् अभ आपोस्टल्स, पृ॰ २६१बाट रूपान्तरित। 
   
×यो कुरो सत्य हो कि सुसमाचार प्रचार गर्ने शिलशिलामा व्यस्त भएका पावलले थेसलोनिकामा पनि आफ्नै हातले काम गरेर आफ्नो खर्च तार्न भ्याएको थिएन॰॰॰॰॰॰फिलिपीहरूलाई ४:१६। पावलले केहि हदमा विश्वासीहरूबाट सहयोग पाएका थिए। तर चर्चबाट आएका आम्दानीलाई बढो होशियारसाथ चलाउनुपर्छ भनेर पावलले उदाहरणद्वारा थेसलोनिकामा प्रस्तुत गरेका थिए। अनाहक तथा अनावश्यकरूपमा पैसा खर्च गर्‍यो भनेर पावललाई कसैले पनि आरोप गर्न सकेको थिएन। फेरि चर्चको सदस्य भयो भन्दैमा चर्चमा भर पर्ने तर आफ्नो जीविका चलाउन केहि काम नगर्ने मूर्ख मनस्थिति बोकेका कुनै पनि विश्वासीहरूले पावललाई आलोचना गर्न असल बहाना निकाल्न सकेका थिएन। एलेन जी ह्वाइट, द आक्टस् अभ आपोस्टल्स, पृ॰ ३४८, ३४९बाट रूपान्तरित। 
   
× माया गरेर चर्च वा व्यक्तिगत तवरबाट चन्दा पठाएर विश्वासी पुरुष र महिलाहरूलाई पालनपोषण गर्दा तिनीहरू अल्छि बन्न उक्साउँछन्। त्यसले गर्दा अनेक किसिमका पापी आनिवानीलाई पनि निम्त्याइन सक्दछ। विश्वासीहरूले चर्च वा व्यक्ति विशेषसँग सहायता माग्ने वा तिनीहरूको मुख ताक्ने संस्कारलाई हटाउन खोज्नुपर्दछ। प्रत्येक पुरूष, महिला र बालबालिकालाई उपलव्धीमूलक काम गर्न शिक्षित बनाउनुपर्दछ। सबैले कुनै न कुनै किसिमको पेशा सिक्नुपर्दछ। पाल सिउने काम नै किन नहोस्, पैसा आर्जन गर्ने कामको लागि मानिस सक्षम् बन्न सिक्नुपर्दछ। जो मानिस आफ्नो जीविका चलाउन शुद्ध हृदयले इमान्दारीपूर्वक काम गर्न आफूलाई शिक्षित बनाउँछ त्यसको सक्षमता बढाउन परमेश्वर तयार र इच्छुक हुनुहुन्छ।"एलेन जी ह्वाइट, एसडिए कमेन्टरी, ठेली ७, पृ॰ ९१२बाट रूपान्तरित।
 चिन्तनमनन:
अ॰  
विगतको सत्य र परमेश्वरले दिने नयाँ सत्यको बीचमा हाम्रो चर्चले कसरी संतुलनता कायम राख्‍न सक्दछ? नयाँ आत्मज्ञान वा ज्योति परमेश्वरबाट हो कि वा विश्वासलाई बीचलित पार्ने झुठो ज्ञान हो कसरी जोख्‍ने?
आ॰ 
कामाचाहिँ केहि नगर्ने वा चर्चको उत्थानको निम्ति केहि सहयोग नगर्ने तर कचकच र गुनासोमात्र गर्ने चर्चका विश्वासी सदस्यहरूलाई कसरी तह लगाउने? फेरि त्यसै वखत आलोचनालाई सकारात्मक रूपमा लिएर चर्चमा भएका साँच्चिक्कै समस्याप्रति चासो देखाउने व्यक्तिलाई कुन दृष्टिले हेर्नुपर्छ? 
इ॰
१ र २ थेसलोनिकी पत्रहरू के केवल दुइ हजार वर्षका विश्वासीहरूलाई मात्र हो? ती पत्रहरूमा भएका विषयवस्तुहरू के हाम्रो निम्ति पनि महत्त्वपूर्ण छैन त? के पावलका शिक्षादिक्षा समयसापेक्षिक छन् त?
सारांश: मुश्किल स्थानमा चर्च खडा गर्दा कस्तो किसिमका समस्याहरू भोग्नु पर्दो रहेछ भनेर पावलले थेसलोनिकीहरूलाई लेखेका पत्रहरूबाट हामीलाई जानकारी गराउँदछ। पावलको समयमा गुज्रिएका समस्या र अहिलेको समयमा भोगिरहेको जल्दोवल्दो समस्या केहि हदसम्म फरक त होला नै। तर पावलले सिकाएका शिक्षादिक्षा वा नितिनिर्देशनहरू समयसापेक्षिक नै छन्। त्यो कहिलै पनि पुरानो हुँदैन। तिनीहरू हाम्रो आत्मिक यात्राको निम्ति अझै पनि उपयोगी छन्। प्रभु येशू आफैले प्रेरणा दिनुभएर पावलले लेखेका हुनाले उनका पत्रहरू सदासर्वदा समयसापेक्षित वा हामीलाई काम लागिरहेका हुन्छन्।       
(((



येशूमाथि विश्‍वासमा चर्चलाई अडाइ राख्‍नु (२ थेसलोनिकी २:१३÷३:१८)

